Татарстан Республикасы

Актаныш районы

Әтәс төп гомуми белем бирү мәктәбе



             Төзеде: 1 категорияле 
                                                     башлангыч класс укытучысы

                                                        Саматова Ләлә Гаптулла кызы

Максат:  Халкыбызның  күңел  җәүһәрләрен  барлау  һәм  өйрәнү, аларны  кадерләп  саклау  һәм  хөрмәт  итү  тәрбиясе  бирү.
Үткәрү формасы: дәрес-сәяхәт.

Дәрес кече яшьтәге мәктәп балалары белән үткәрелә. 

Җиһазлау: Кул  эшләре  күргәзмәсе, магнитофон.

Әзерлек эше бер атна алдан башлана. Укучылар кул эшләре әзерлиләр, халык җырлары, уеннар, биюләр өйрәнәләр.

           Дәрес  барышы:

1. Дәресне  оештыру

2. Укытучы  сүзе: “Без  бүген “ Халкыбызның күңел җәүһәрләре” дип аталган сәяхәткә чыгарбыз. Ул гадәти сәяхәт кенә түгел, ә халкыбызның күңел бизәкләрен барлау һәм өйрәнү  булачак. Сәфәребез  файдалы һәм күңелле үтсен, зиһенегез һәм  күңелегез тагын да баесын.
3. 1 нче тукталыш. Татар  халкы  элек –электән үк эшчән, киң күңелле, кунакчыл булган. Татар  хатын – кызы кулыннан һичбервакыт  эш төшмәгән; җеп эрләгән, шәл бәйләгән, ашъяулык,сөлге чиккән, оек бәйләгән, келәм – палас тукыган. Алар  әби – бабаларыбызның күңел җылысын, халкыбызның күңел җәүһәрләрен саклаган.

Менә безнең алда җан җылыларын биреп, күз нурларын түгеп эшләнгән кул эшләре күргәзмәсе. Әйе, алар хатын – кызлары-бызның осталыгына һәйкәл! Нәрсә сөйлиләр соң алар? Әйдәгез, әле укучылар, бу хакта сүзне сезгә бирик!

1нче укучы: чиккән  сөлге турында сөйли.

2нче укучы: чиккән келәм, мендәр тышы һәм пәрдә турында сөйли.

3нче укучы: тукылган палас турында сөйли.

4нче укучы: бәйләнгән ашъяулык турында.

5нче укучы: чигелгән картина, мендәрчек һәм бәйләнгән кофта турында. 

Нәтиҗә: әйе, гомер үтә. Ләкин халкыбызның мирасын кадерләп саклау һәм өйрәнү кирәк.Күңелегездәге җан җылыгызны сүндермичә,сезнең дә, сезнең балаларыгызның да алга таба бу эшләрне дәвам иттерүегезне теләп калам.

  Әйткәнемчә,татар халкы эшчән генә түгел, бик моңлы да булган. Кул эшләре эшләгәндә  тик утырмаган-халык җырларын үзенә юлдаш иткән.

2нче тукталыш-халык җырлары. Татар халкының җыр чишмәсе чал гасырлар түреннән агып килә. Җыр –халыкның иң киң таралган, иң хөрмәтле иҗат җимеше. Җыр – күңнллегә куаныч, күңелсезгә юаныч. Җыр яраткан кеше матурлыкны ярата. Ул нечкә күңелле, мәрхәмәтле була. Ә нечкә күңелле, матурлыкны яраткан кеше беркайчан да начарлык эшләми. Ул кешеләрне ярата, әти-әнисен хөрмәтли, туган авылын, туган төбәген ярата, чит җирләрдә яшәгәндә дә туган ягын сагынып яши, йомшак бәгырьле, кешеләргә ярдәмчел, мәрхәмәтле була.

· Укучылар сез нинди татар халык җырларын беләсез?

· Әйдәгез әле, бергә татар халык җырын башкарыйк, күңелебездәге матур хис-тойгыларыбызны уятыйк.

  Халык җырлары белән беррәттән кешене шат-шаян, җитез, күркәм итә торган чыганак-уеннар.

3нче тукталыш- уеннар. Элек – электән үк кич белән болыннарда, су буйларында, клубларда, кич утыруларда, аулак өйләрдә түгәрәк җырлы уеннар, кара-каршы җырлап уйный торган, тагын башка бик матур уеннар-“Наза”, “Йолдыз санау”, “Чума үрдәк, чума каз” һ. б. бик киң таралган булган.

· Балалар сез тагын нинди уеннар беләсез, ниндиләрен уйныйсыз?

· Әйдәгез әле, берәрсен уйнап алыйк, арыгансыздыр - ял да булыр.

 “Йөзек салыш” уены.

1. Нәфис сүз “Туган авылым”.

2. Татар халык биюе.

3. Җыр. 

Нәтиҗә: Киләчәктә дә мондый уеннар уйнавыгызны дәвам итеге, чөнки  мондый уеннар акрынлап онытыла баралар бит.

   Һәркем өчен дә гаҗәеп, кызыклы, тылсымлы, гыйбрәтле язмыш -тормыш дәреслеге бар.  Бу - әкиятләр.        

4нче  тукталыш.”Әкиятләр”.

     -Әкиятләр  укырга  яратасызмы?.

     -Әкиятләрдә  нәрсә  чагыла? (Хезмәтне ярату,вәгъдәләреңдә  тугрылыклы  булу, гадел  булу, төрле һөнәрләрдә  оста  булу  туган  илне ярату, өлкәннәрне хөрмәт итү һәм башкалар.)

      Димәк, әкиятләр гел  яхшылыкка илтә.

Әкиятләр  балаларга гына  түгел, өлкәннәргә  дә  тәэсир  итә. 

Алар  бит тормышта  булган  хәлләргә  нигезләнеп язылган.

-Нинди  татар халык  әкиятләре беләсез?
 (“Таңбатыр”, ”Гөлнәзек”, ”Урман пәрие”, ”Камыр батыр”,

“Төлке белән Торна”, ”Өч  кыз”, “Гөлчәчәк”.)

 Хәзер  сезгә  кечкенәдән  үк  таныш  булган  бер  әкиятне искә   төшерик  “Өч  кыз  әкияте” сәхнәләштерелә.

-Булдырдыгыз,  укучылар, урыннарыгызга  утырыгыз.   

-Ни  өчен кече  кыз  бик  бәхетле  яшәгән?

Сезнең  барыгызга  да  кече  кыз  кебек  булырга  язсын, шуны гына  телим. Әкияткә  карата  нинди  мәкаль- әйтемнәр  әйтә  аласыз?1.”Олыласаң  олыны,олыларлар  үзеңне”. 2.Ата-анасына игелек  күрсәтмәгән, олыгайгач  үзе  дә игелек  күрмәс.

Кеше  нинди генә  замана да яшәсә дә, әдәпле-әхлаклы  булырга тиеш. Чөнки әдәпсез - әхлаксыз кешенең  киләчәге юк. Әдәп - әхлак ул кешенең  көндәлек тормышында, эш - хәрәкәтләрендә  билгеле бер  калыпка  салынган  әйбер.

          Соңгы тукталышыбыз - үгет-нәсыйхәтләр  тукталышы.
Борынгы заманнардан ук безнең әби-бабаларыбыз  алдан кисәтә белгәннәр. Аларның зирәк кисәтүләре, акыллы гыйбарәләре бик кирәкле булган бит.  Сезне  хәзер шулар  белән таныштырам.

Җиргә  ятып  йоклама, җен  кагылыр.

 Чынлап   та  шушы кисәтүне  онытып, юеш  җиргә  ятып  йоклаучылар азмыни! Кайсы чукрак, кайсы  телсез, кайсын паралич  суккан, ягъни “җен  кагылган”.  Тыңламасаң үзеңә үпкәлә.

Суга  ятып су  эчмә, эчеңә  елан  керер.

Кемнең генә инде суга ятып  эчәргә  йөрәге  җитсен  инде.

Ә савыт белән, чүмеч белән эчү - әдәп  гигиена. Ни  эчкәнеңне дә күрәсең, саграк буласың. Безнең  халык бит элек- электән  үк чишмәләр янына – су эчәр  өчен  махсус  савытлар  куйган бит.

Ишек алдында үскән агачны  чапма, үз бәхетеңне чабасың.

Аңласаң аңларлык бит. Ай-һай хәтәр  кисәтә. Шушы  кисәтүдән  соң балта   белән кизәнеп кара инде  син  агачка. Агач  бит  табигать  бизәге. Кемдер  аны  утырткан,  су  сипкән. Ә  син  чабасың..  Халык  бит  агачны  кисүне  түгел,  ә  утыртуны   изге  эш  дип  саный.   Кемдер  кылган  изге  эшкә  балта    белән    чапсаң,  әлбәттә  бәхетең  корыр .

- Укучылар,сез  үзегез   ниндиләрен   беләсез,  кайсыларын  ишеткәнегез  бар,гаиләдә  өлкәннәр   кайсылларын  еш   әйтәләр?

Нәтиҗә:Димәк,  сезгә-кыз  балаларга  бу  үгет-нәсийхәтләр  бик  кирәк.  Әхлаксыз  хатын- кыздан  да  ямьсез   күренеш  юк.
4.Дәресне  йомгаклау. Безнең  күңелле  сәяхәтебез  ахырына  якынлашты. Сәяхәттә  алган  күңел  җәүһәрләре   сезне  гел  матурлыкка, яхшылыкка, сакланырга,шәфкатъле,игелекле, әдәпле булырга  өндәсен. Бу теләкне  бик  матур татар   халык  җыры “Матур  булсын” 
дигән  җырның  сүзләренә  салыйк  һәм   дәресебезне  җыр  белән  тәмамлыйк.                

